
INTEGRACIJA SISTEMA ZA NADZOR I UPRAVLJANJE U INFORMACIONI SISTEM PREDUZEĆA

INTEGRATION OF SUPERVISORY AND CONTROL SYSTEM INTO THE COMPANY INFORMATION SISTEM

Danijel Mijić, Elektrotehnički fakultet, Srpsko Sarajevo
Dr Stevan Stankovski, Fakultet tehničkih nauka, Novi Sad

Sadržaj - Za podizanje nivoa poslovanja, povećanje efikasnosti i profitabilnosti preduzeća potrebno je u svakom trenutku omogućiti dostupnost i nesmetanu razmjenu relevantnih informacija. Određene poslovne funkcije kao ulazne podatke zahtijevaju različite informacije o stanju pojedinih procesa. Njihov tip i način prezentacije specifičan je za svaku funkciju, međutim  ono što im je zajedničko je da je potrebne informacije moguće dobiti iz baza podataka sistema za nadzor i upravljanje procesa. Da bi se ostvarilo prikupljanje podataka i njihova prezentacija u formi koja će biti pogodna za specifične potrebe poslovnih funkcija, neophodno je izvršiti integraciju sistema za nador i upravljanje u jedinstveni informacioni sistem preduzeća.

Abstract - In order to move enterprise efficiency, profitability and productivity to a higher level it is necessary to make relevant informations available to all parts of enterprise and to enable good exchange of informations at any time. Different bussiness functions require different process informations. Kind of informations and a way they are presented is specific for each function, but one thing that is common for all functions is that all required informations can be reached from process supervisory and control system databases.  To accomplish data aquisition and presentation in form that will be convenient for specific needs of bussiness functions, it is necessary to integrate supervisory and control system into enterprise information system.

1. UVOD

Potreba za razmjenom informacija oduvijek je postojala u svim sferama ljudskog života i rada. Ta potreba naročito dolazi do izražaja u sistemima u kojima se na osnovu dobijenih informacija donose važne odluke, tako da je tačnost i pravovremenost informacija u ovom slučaju od velikog značaja.

 Kao primjer jednog od mnogobrojnih takvih sistema može se navesti preduzeće proizvodnog tipa  u kome je, radi ostvarivanja poslovnih ciljeva preduzeća, potrebno omogućiti što bolju razmjenu informacija između pojedinih službi. Za upravljanje proizvodnjom, kontrolu kvaliteta proizvoda, finansije i računovodstvo, te druge funkcije, potrebni su podaci iz procesa proizvodnje. U procesu proizvodnje takođe je potrebno raspolagati određenim informacijama koje su potrebne za njegovo nesmetano odvijanje, a koje se dobijaju iz drugih dijelova preduzeća. 

Prikupljanje podataka iz procesa proizvodnje nekada se obavljalo ručno, u centralnu bazu podataka informacionog sistema preduzeća unosili su se podaci koji su se kasnije analizirali i obrađivali. Postojala su velika vremenska kašnjenja, velika mogućnost greške pri unosu podataka, tako da postojeći informacioni sistem nije bio u stanju da u svakom trenutku obezbijedi potrebne informacije sa kvalitetom koji će zadovoljiti povećane poslovne potrebe. 

Automatizacija procesa proizvodnje primjenom programabilno logičkih kontrolera takođe je omogućila  poboljšanje u prikupljanju i razmjeni podataka. Programabilno logički kontroleri, kao centralne komponente u sistemima za nadzor i upravljanje pojedinim procesima, posjeduju informacije o stanju procesa, a te iste informacije potrebno je, pomoću odgovarajućeg interfejsa, staviti na raspolaganje i ostalim dijelovima preduzeća.

 Da bi se ovo ostvarilo, kontroleri koji upravljaju pojedinim procesima povezuju se u lokalne mreže (factory networks) na nivou fabrike, a same lokalne mreže u WAN (Wide Area Network) na nivou preduzeća, čime je fizički ostvarena veza sistema za nadzor i upravljanje procesima sa ostalim dijelovima preduzeća. 

Interfejs koji omogućava komunikaciju softvera i hardvera sistema za nadzor i upravljanje i "poslovnog" softvera preduzeća zasniva se na relativno novoj tehnologiji koja je bazirana na Microsoftovim OLE (Object Linking and Embedding), COM (Component Object Model), DCOM (Distributed Component Object Model) tehnologijama, a naziva se OPC (OLE for Process Control).

2. KOMUNIKACIJE U SISTEMIMA UPRAVLJANJA

Komunikacije igraju veoma važnu ulogu u automatici. Za ostvarivanje komunikacije postoji više različitih rješenja koja se biraju u zavisnosti od raznih faktora. U najjednostavnijem slučaju u sistemu upravljanja se prenose  jednobitne informacije ON/OFF tipa između upravljačkih uređaja i ulazno/izlaznih uređaja, senzora i aktuatora, dok se u složenim sistemima ostvaruje međusobna komunikacija sistema upravljanja i informaconog sistema preduzeća kroz mrežu koja je podijeljena u više hijerarhijskih nivoa,  što se može ilustrovati  pomoću slike 1., pri čemu, osim razmjene jednostavnih instrukcija i ulazno/izlaznih signala, postoji mogućnost razmjene većih količina informacija kao što je transfer fajlova, raznih izvještaja, statističkih podataka, itd.

KOMUNIKACIONA MREŽA PREDUZEĆA

Slika 1. Razmjena informacija imeđu pojedinih dijelova preduzeća

Pri izboru komunikacionog sistema treba uzeti u obzir sljedeće faktore:

· vrijeme odziva

· važnost informacije za siguran rad uređaja

· količinu prenijetih informacija

· udaljenost

fizičke osobine uređaja koji se povezuju na komunikacioni sistem 

U zadnjih desetak godina razvijeno je više različitih standarda u oblasti industrijskih komunikacija. Nijedan standard ne može zadovoljiti zahtjeve svakog konkretnog sistema, pa izbor odgovarajućeg rješenja za vlastite potrebe može biti veoma težak. Osim tehničkih karakteristika, cijena komponenti, kompatibilnost sa ostalim proizvođačima,  kao i mogućnost tehničke podrške, koja je jako bitna za krajnjeg korisnika sistema, znatno utiču na odluku o izboru komunikacionog sistema. 

2.1 POVEZIVANJE SENZORA I AKTUATORA

Na najnižem hijerarhijskom nivou u sistemu upravljanja nalaze se lokalni kontroleri koji, povezani sa senzorima i 

aktuatorima, upravljaju određenim procesom. Povezivanje na klasičan način prikazano je na slici 2.

Slika 2.Povezivanje kontrolera, senzora i aktuatora na      klasičan način

Ovakav način povezivanja može se primijeniti u manjim sistemima gdje je broj ulaza i izlaza relativno mali.

Ukoliko se radi o sistemima sa velikim brojem ulaza i izlaza, problem ožičavanja postaje jako izražen zbog velikog broja veza, kablova i konektora, povećani su troškovi instalacije, održavanja, pa je u ovom slučaju pogodno primijeniti tzv. field-bus tehnologiju. Uređaji povezani na field-bus sistem komuniciraju preko jedinstvenog medija  sa upravljačkim uređajima pa zbog toga mora postojati neki način njihove idenfikacije, odnosno ovi uređaji moraju posjedovati određeni stepen inteligencije. 

Način povezivanja uređaja na field-bus prikazan je na slici 3.

Slika 3. Povezivanje kontrolera sa senzorima i aktuatorima pomoću field-bus arhitekture

Prilikom povezivanja senzora i aktuatora sa upravljačkim elementima sistema upravljanja presudnu ulogu u izboru adekvatnog rješenja igra zahtjev za veoma kratkim vremenom odziva. Informacije koje se prenose su malog obima, to su informacije o zatvaranju kontakata graničnih prekidača, tastera, startovanju motora itd.

Jedan od prvih standardnih načina povezivanja senzora i aktuatora u sistem upravljanja je AS-I (Actuator Sensor Interface) interfejs koji omogućava vezu više različitih uređaja pomoću jednog dvožičnog neoklopljenog kabla preko koga se istovremeno prenose i informacije i napajanje uređaja, [1].

Osim AS-I interfejsa postoje i drugi standardi kao što su Foundation Fieldbus, Profibus PA, HART i drugi.

2.2 POVEZIVANJE KONTROLERA

U jednostavnijim slučajevima za upravljanje procesom koristi se samo jedan kontroler i tada se veza kontrolera sa višim nivoom upravljanja (SCADA/HMI) obično ostvaruje serijskom komunikacijom, kako je prikazano na slici 4.

U složenim industrijskim i tehnološkim procesima, gdje na geografski većem prostoru postoji više nezavisnih procesa, postoji i veći broj lokalnih kontrolera koji su povezani u mrežu radi ostvarivanja međusobne komunikacije, kao i prenosa informacija ka višim nivoima upravljanja, kao na slici 5. Na ovom nivou komunikacije potrebno je omogućiti prenos, kako binarnih informacija tako i fajlova, na veće udaljenosti. 

Slika 4. Veza PLC-a sa višim nivoom upravljanja

Razvijeno je više protokola koji definišu način prenosa podataka od kojih su poznatiji Profibus DP, Profibus FMS, CAN, DeviceNet, LonWorks, Industrial Ethernet itd., [1].

Slika 5. Veza PLC-a sa višim nivoom upravljanja preko mreže

Na ovaj način zatvoren je komunikacioni lanac u sistemu nadzora i upravljanja, informacije o stanju procesa se prenose od senzora preko PLC-a do nadzorno/upravljačkog računara preko koga operator može u svakom trenutku da ima uvid u trenutno stanje procesa i da u slučaju potrebe izda neku komandu. 

Da bi komunikacija SCADA/HMI softvera sa pojedinim kontrolerima bila moguća, potrebno je da postoje odgovarajući drajveri (softver koji to omogućava) za svaki tip kontrolera. Ukoliko se proces nadzire/upravlja sa više operatorskih mjesta, tj. ako postoji više nadzorno/upravljačkih računara, tada za svaku SCADA/HMI aplikaciju  posebno treba definisati način komunikacije sa odredišnim hardverom.

 Ako je procesne informacije potrebno staviti na raspolaganje i drugim aplikacijama koje nisu direktno povezane sa upravljanjem procesa, kao što je poslovni softver koji prati nivo proizvodnje, radno vrijeme mašina, rezerve materijala i slično, tada klasičan način pristupa podacima ne zadovoljava postavljene zahtjeve i u ovom slučaju koristi se OPC tehnologija. Primjenom OPC-a obezbijeđen je interfejs pomoću koga se sistem za nadzor i upravljanje procesa integriše u informacioni sistem preduzeća 

3. OPC

OPC ( OLE for Process Control ) je industrijski standard kreiran od strane vodećih svjetskih proizvođača hardvera i softvera automatike u saradnji sa Microsoftom. Standardom je definisan metod razmjene podataka u realnom vremenu između PC klijenata koji koriste Microsoftove operativne sisteme, [2]. Organizacija koja je usvojila ovaj standard je OPC Fondacija.

OPC specifikacija je tehnička specifikacija koja definiše skup standardnih interfejsa zasnovanih na Microsoftovoj OLE/COM/DCOM tehnologiji, [3]. Primjena OPC interfejsa omogućava interoperabilnost između nadzorno/upravljačkih aplikacija, hardvera koji neposredno upravlja procesom, i  drugih  Windows aplikacija, [2].

Tradicionalno je prilikom razvoja aplikacija za nadzor i upravljanje bilo potrebno za svaku aplikaciju posebno definisati interfejs za razmjenu podataka sa hardverskim uređajima sistema. Primjena OPC tehnologije omogućava definisanje jednog zajedničkog interfejsa visokih performansi samo jednom,  i njegovo jednostavno korištenje od strane SCADA/HMI i drugih aplikacija.

Razmjena podataka zasniva se na client-server modelu. Pomoću OPC servera, koji uspostavlja vezu sa hardverom, procesne informacije postaju dostupne svim aplikacijama koje su u ulozi OPC klijenata,  što je prikazano na slici 6.

Slika 6. Razmjena podataka između OPC servera i OPC klijenata

Slika 7.  Razmjena informacija u preduzeću pomoću OPC tehnologije

Na slici 7. prikazan je način razmjene informacija  između različitih nivoa upravljanja u okviru preduzeća. Pomoću OPC servera informacije sa izvršnog nivoa postaju dostupne svim OPC klijentima na ostalim nivoima upravljanja, odnosno svim računarima u lokalnom intranetu preduzeća. Zavisno od karakteristika OPC servera moguće je uspostaviti vezu i sa udaljene lokacije preko obične telefonske linije.

4. ZAKLJUČAK

U savremenoj industrijskoj praksi jedan od ključnih faktora za opstanak na tržištu, uspješnu borbu sa konkurencijom, te zadovoljenje sve većih zahtjeva tržišta je primjena modernih informacionih tehnologija u svim sferama poslovanja, od nabavke sirovina, kroz kontrolu i upravljanje proizvodnjom, kontrolu proizvoda, pa do isporuke proizvoda krajnjim korisnicima. Imajući ovo u vidu, od posebnog značaja je efikasna integracija sistema za nadzor i upravljanje u informacioni sistem preduzeća.U ovom radu opisane su mogućnosti povezivanja SCADA/HMI sistema sa ostalim elementima integrisanog preduzeća, pri čemu je akcenat dat na korišćenju OPC tehnologije.

